[bookmark: _Hlk127525299]ЦАХИМ ХЭЛБЭРЭЭР БОЛОВСРУУЛАЛТ ХИЙХ ТЕХНОЛОГИЙГ АШИГЛАН МЭДЭЭЛЭЛ ЦУГЛУУЛЖ, БОЛОВСРУУЛЖ, АШИГЛАХАД БАРИМТЛАХ АРГАЧЛАЛ, ҮНЭЛГЭЭ ХИЙХ ЖУРАМ

Нэг.Нийтлэг үндэслэл

		1.1.Энэ журмын зорилго нь Хүний хувийн мэдээлэл хамгаалах тухай хуулийн 23 дугаар зүйлд заасан мэдээлэл хариуцагч хүний оролцоогүй цахим хэлбэрээр боловсруулалт хийх технологийг ашиглан хүний хувийн мэдээлэл цуглуулж, боловсруулж, ашиглах үйл ажиллагаанд үнэлгээ (цаашид “үнэлгээ” гэх) хийх аргачлал, үнэлгээ хийсний үндсэн дээр Хүний эрхийн Үндэсний Комисс зөвлөмж гаргахтай холбоотой харилцааг зохицуулахад оршино.

		1.2.Үнэлгээг мэдээлэл хариуцагч байгууллага энэ журамд заасан аргачлалын дагуу өөрөө, эсхүл хөндлөнгийн мэргэжлийн этгээдээр хийлгэж болно.

		1.3.Энэ журмын дагуу өгсөн зөвлөмж нь мэдээлэл хариуцагчийн хүний оролцоогүй цахим хэлбэрээр хүний хувийн мэдээлэл (цаашид “мэдээлэл” гэх) цуглуулж, боловсруулах, ашиглах үйл ажиллагааны явцад зөрчил илрэхгүй байх үндэслэл болохгүй. 

		1.4.Энэ журамд тайлбар хийснээс бусад нэр томьёог Хүний хувийн мэдээлэл хамгаалах тухай хууль, Нийтийн мэдээллийн ил тод байдлын тухай хууль, Кибер аюулгүй байдлыг хангах тухай хуульд тодорхойлсноор хэрэглэнэ. 

Хоёр.Баримтлах зарчим

		2.1.Мэдээлэл хариуцагч нь хүний оролцоогүй цахим хэлбэрээр мэдээлэл цуглуулж, боловсруулж, ашиглахад Хүний хувийн мэдээлэл хамгаалах тухай хуулийн 5 дугаар зүйлд зааснаас гадна дараах зарчмыг баримтална:

			2.1.1.зохих үнэлгээ хийгдээгүй технологийг ашиглан мэдээлэл цуглуулж, боловсруулж, ашиглахгүй байх;

			2.1.2.мэдээллийн нууцыг хадгалах;

			2.1.3.мэргэжлийн, үл итгэх байр сууринаас хандах;

			2.1.4.бие даасан байх;

			2.1.5.нотолгоонд үндэслэсэн дүгнэлт гаргах, зөвлөмж өгөх, үнэн зөв тайлагнах;

			2.1.6.эрсдэлийн үнэлгээнд тулгуурлах.

Гурав.Үнэлгээ хийх нөхцөл, шаардлага

		3.1.Мэдээлэл хариуцагч нь шинээр мэдээллийн систем нэвтрүүлэх, хүний оролцоогүй цахим хэлбэрээр шийдвэр гаргах функцийн өөрчлөлт, шинээр функц нэвтрүүлэхдээ үнэлгээ хийнэ.

		Тайлбар: "мэдээллийн систем" гэж мэдээлэл цуглуулах, боловсруулах, ашиглах зориулалт бүхий хүний оролцоогүй цахим хэлбэрээр бие даан ажиллах чадвартай программ хангамж, техник хангамж, мэдээллийн сан, бусад бүрэлдэхүүн хэсэг, тэдгээрийн иж бүрдлийг ойлгоно.

		3.2.Мэдээлэл хариуцагч дараах төрлийн мэдээллийн системийг энэ журамд заасан үнэлгээ хийж, Хүний эрхийн Үндэсний Комиссын зөвлөмжгүйгээр ашиглахгүй:

			3.2.1.батлан хамгаалах, зэвсэглэлийн зорилгоор ашиглах;

			3.2.2.биометрик мэдээлэл цуглуулах, боловсруулах, ашиглах;

			3.2.3.онц чухал мэдээллийн дэд бүтцийн автомат удирдлага болон бусад холбогдолтой систем ашиглах;

			3.2.4.эрүүл мэндийн мэдээлэл цуглуулах, боловсруулах, ашиглах;

			3.2.5.хүний бүхий л зан төлөвийн онцлогийн талаар мэдээлэл цуглуулах, боловсруулах, ашиглах;

			3.2.6.гэмт хэрэг, зөрчлийн мэдээлэл цуглуулах, боловсруулах, ашиглах;

			3.2.7.их хэмжээний мэдээлэлд дүн шинжилгээ хийх, хүнийг шууд бусаар тодорхойлох боломжгүй мэдээллээс хүнийг таньж тодорхойлох;

			3.2.8.улс төрийн үзэл баримтлалын талаар мэдээлэл цуглуулах, боловсруулах, ашиглах; 

			3.2.9.хууль сахиулах зорилгоор мэдээлэл цуглуулах, боловсруулах, ашиглах;

			3.2.10.хүний эмзэг мэдээлэл цуглуулах, боловсруулах, ашиглах;

			3.2.11.бусад төрлийн мэдээллийн системийг үндсэн шаардлагууд. 

Дөрөв.Үнэлгээ хийх аргачлал

		4.1.Мэдээллийн системийг үүсгэхдээ дараах нөхцөлүүдийг тооцож, судалсан байна:

			4.1.1.хууль, эрх зүйн шинжилгээ;

			4.1.2.хүний оролцоогүй цахим хэлбэрээр шийдвэр гаргах үндэслэл, шаардлага;

			4.1.3.ашиглах технологийн туршигдсан байдал;

			4.1.4.кибер аюулгүй байдлыг хангах тухай;

			4.1.5.ашиглагдах хүний хувийн мэдээллийн ангилал, төрөл;

			4.1.6.хүний эрх, эрх чөлөө, хууль ёсны ашиг сонирхолд нөлөөлөх нөлөө.

		4.2.Мэдээллийн системийг хөгжүүлэхэд дараах шаардлага тавигдана:

			4.2.1.системийн даалгаварт хүний оролцоогүй цахим хэлбэрээр шийдвэр гаргах талаар тусгасан байдал;

			4.2.2.хүний оролцоогүй цахим хэлбэрээр шийдвэр гаргахад ашиглах алгоритмын талаар;

			4.2.3.мэдээлэл хариуцагчийн мэдээллийн аюулгүй байдлыг хангасан байдал, үйл ажиллагаандаа мөрддөг олон улсын стандартуудын талаар;

			4.2.4.мэдээллийн системийг хөгжүүлэгч, хэвийн үйл ажиллагааг нь хангагч этгээдийн ижил төстэй туршлага, үйл ажиллагаандаа мөрддөг олон улсын стандартуудын талаар.

		4.3.Хүний оролцоогүй цахим хэлбэрээр мэдээлэл боловсруулах, шийдвэр гаргах үйл ажиллагаанд тавигдах шаардлага:

			4.3.1.мэдээллийн системд хийгдсэн хэрэглэгчийн болон аюулгүй байдлын туршилтын нөхцөл (кэйсүүд), өгөгдлүүдийг хадгалсан байх;

			4.3.2.хүний оролцоогүй цахим хэлбэрээр гаргасан шийдвэрийг хянах, тухайн шийдвэрийг дахин тооцоолох боломж бүрдүүлсэн байдал;

			4.3.3.мэдээллийн аюулгүй байдлын зөрчил үүссэн үед илрүүлэх механизм, мэдээллийн эзэнд мэдэгдэл хүргэх функц тохиргоо;

			4.3.4.хүний оролцоогүй цахим хэлбэрээр гаргасан шийдвэрийг хүн хянан баталгаажуулдаг эсэх;

			4.3.5.хүний хууль ёсны эрх, эрх чөлөөнд нөлөөлөх шийдвэр гарах бол холбогдох хууль, журамд нийцсэн эсэх, эрх бүхий албан тушаалтны дүгнэлт шаардлагатай эсэх;

			4.3.6.хүний оролцоогүй цахим хэлбэрээр шийдвэр гаргахдаа гуравдагч этгээдийн мэдээллийн систем ашиглаж мэдээллийг дамжуулах бол мэдээллийн эзнээс зөвшөөрөл авах боломжийг бүрдүүлсэн эсэх. 

		4.4.Хүний оролцоогүй Цахим хэлбэрээр мэдээлэл цуглуулж, боловсруулж хүнийг тодорхойлох, тухайн хүний эрх, эрх чөлөө, хууль ёсны ашиг сонирхолд нөлөөлөхүйц шийдвэр гаргах бол дараах шаардлагыг хангасан байна:

			4.4.1.цуглуулсан мэдээллийг тухайн зорилгоор ашигласны дараа шаардлагатай мэдээллийг хадгалж бусад мэдээллийг устгах, эсхүл тодорхойлох боломжгүй болгох; 

			4.4.2.тодорхойлогдсон болон холбогдох шийдвэрт хамрагдсан хүн бүрд мэдэгдэл хүргэх боломжийг хангасан байх;

			4.4.3.цуглуулах, боловсруулах, ашиглах мэдээллийн системд Хүний хувийн мэдээлэл хамгаалах тухай хуулийн 20.2-т заасан эрсдэлийн үнэлгээ хийж, аюулгүй байдлын арга хэмжээ авсан байх. 

Тав.Мэдээлэл хариуцагч, үнэлгээ хийгч этгээдийн эрх, үүрэг

		5.1.Мэдээлэл хариуцагч нь энэ журамд заасан үнэлгээг гэрээний үндсэн дээр бусад этгээдээр гүйцэтгүүлсэн нь үүсэх үр дагаврыг хариуцахаас чөлөөлөх үндэслэл болохгүй.

		5.2.Гэрээний үндсэн дээр үнэлгээ хийгч этгээд нь үнэлгээ хийсний дараа мэдээллийг хадгалж үлдээхгүй.

		5.3.Мэдээлэл хариуцагч нь гэрээт ажлын бүхий л үе шатанд мэдээллийн боловсруулах, хадгалах, хамгаалах үйл ажиллагаатай танилцах эрхтэй.

		5.4.Үнэлгээг багадаа нэг жил тутамд давтан хийж, мэдээллийн системээс гарч буй шийдвэртэй тулгаж шалгана.

		5.5.Мэдээллийн эзний мэдээлэл цуглуулах, боловсруулах, ашиглах талаар анх өгсөн зөвшөөрөлд хүний оролцоогүй цахим хэлбэрээр цуглуулж, боловсруулж, ашиглах, шийдвэр гаргах талаар дурдаагүй бол мэдээллийн эзний зөвшөөрлийг дахин авна.

		5.6.Мэдээлэл хариуцагч, үнэлгээ хийгч этгээд нь гэрээний болон мэдээллийн эзний нууцыг хуульд заасан хугацаанд чандлан хадгална. 

Зургаа.Бусад

		6.1.Хуульд заасан үндэслэл, журмын дагуу эрх бүхий байгууллага хүний оролцоогүй цахим хэлбэрээр мэдээлэл цуглуулж, боловсруулж, ашиглан шийдвэр гаргаж байгаа нь энэ журамд заасан үнэлгээг хийхгүй байх нөхцөл болохгүй.

